
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ՀՈՒՆԻՍԻ     4-Ի N885-Ն ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ՄԱՍԻՆ

Ղեկավարվելով Նորմատիվ իրավական ակտերի մասին Հայաստանի Հանրապետության օրենքի 34-րդ հոդվածի 1-ին մասով՝ Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2020 թվականի հունիսի 4-ի «Հանրային ծառայողներին բնակարանով ապահովման նպատակով Երևան քաղաքի Ադոնցի փողոցի N 19/8 հասցեում կառուցվող բազմաբնակարան շենքային համալիրի բնակարանների և ավտոկայանատեղիների վաճառքի կարգը հաստատելու մասին»                  N885-Ն որոշման մեջ կատարել հետևյալ լրացումը.
1) որոշումը 2-րդ կետից հետո լրացնել նոր՝ հետևյալ շարադրությամբ 2.1 կետով.
«2.1 Սահմանել, որ`
1) սույն որոշման 2-րդ կետի 1-ին ենթակետում նշված 145 բնակարաններից առանց վիճակահանության, որպես բացառություն, սույն որոշմամբ հաստատված կարգի պայմաններով, բնակարանի գնման իրավունք է տրամադրվում 2020 թվականի սեպտեմբերի 27-ին Ադրբեջանի Հանրապետության կողմից Արցախի Հանրապետության դեմ սանձազերծած պատերազմական գործողությունների ժամանակ զոհված զինծառայողի ընտանիքի անդամին, ով սույն ծրագրի շրջանակներում համարվում է հավակնորդ:
2) սույն որոշումն ուժի մեջ մտնելուց հետո երեսունօրյա ժամկետում ՀՀ քաղաքաշինության կոմիտեն (այսուհետ՝ կոմիտե) էլեկտրոնային փոստով առաջարկ (անհետկանչելի օֆերտա) է ներկայացնում զոհված զինծառայողի ընտանիքի անդամ հավակնորդին՝ սույն որոշմամբ հաստատված կարգի պայմաններով եռամսյա ժամկետում կոմիտեի (հիփոթեքի դեպքում՝ նաև վարկատուի, շահառուի ընտանիքի անդամ վարկառուի) հետ իրեն տրամադրված բնակարանի գնման իրավունքի պայմանագիր կնքելու մասին.
 
3) սույն կետի 2-րդ ենթակետում նշված ժամկետում նույն կետում նշված պայմանագիրը չկնքելու դեպքում տվյալ բնակարանը ենթակա է բաշխման հավակնորդների ցուցակում ընդգրկված, վիճակահանության արդյունքներով բնակարանի ձեռքբերման իրավունք չստացած այլ ծառայողների միջև՝ սույն որոշմամբ հաստատված կարգով:»:
2. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:

«Հայաստանի Հանրապետության կառավարության 2020 թվականի հունիսի 4-ի                   N885-Ն որոշման մեջ լրացում կատարելու մասին» Կառավարության որոշման նախագծի ընդունման անհրաժեշտության վերաբերյալ

1. Իրավական ակտի ընդունման անհրաժեշտությունը
Որոշման նախագծի ընդունումը պայմանավորված է Հանրային ծառայողներին բնակարանով ապահովման նպատակով Երևան քաղաքի Ադոնցի փողոցի N 19/8 հասցեում կառուցվող բազմաբնակարան շենքային համալիրից բնակարան ձեռք բերելու հավակնող ընտանիքներից զոհված զինծառայողների ընտանիքների համար բացառություն սահմանելու և նրանց՝ առանց վիճակահանության, բացառության կարգով բնակարանի գնման իրավունք տրամադրելու անհրաժեշտությամբ:
    2. Ընթացիկ իրավիճակը և խնդիրները
Հայաստանի Հանրապետության կառավարության 2020 թվականի հունիսի 4-ի «Հանրային ծառայողներին բնակարանով ապահովման նպատակով Երևան քաղաքի Ադոնցի փողոցի N 19/8 հասցեում կառուցվող բազմաբնակարան շենքային համալիրի բնակարանների և ավտոկայանատեղիների վաճառքի կարգը հաստատելու մասին»                N885-Ն որոշմամբ (այսուհետ՝ Որոշում) մեկնարկած ծրագրի շրջանակներում նախատեսված է բաշխել թվով 345 բնակարան, որոնցից 200-ն արդեն իսկ բաշխվել են առաջին փուլի վիճակահանության արդյունքներով:
Նախքան ծրագրի 1-ին փուլի մեկնարկը՝ ՀՀ քաղաքաշինության կոմիտե է դիմել ծրագրի հավակնորդ՝ 2020 թվականի սեպտեմբերի 27-ին Ադրբեջանի կողմից Արցախի Հանրապետության դեմ սանձազերծած պատերազմական գործողությունների ժամանակ զոհված Արմեն Վալերիկի Դադամյանի այրի Սիրանուշ Գևորգի Ներսեսյանը՝ իր ընտանիքին առանց վիճակահանության բնակարանի գնման իրավունք տրամադրելու խնդրանքով:
Քաղաքացուն գրավոր իրազեկվել է, որ ՀՀ կառավարության 2018 թվականի դեկտեմբերի 6-ի N1419-Ն որոշման համաձայն ՀՀ պաշտպանության նախարարության կողմից իրականացվում է զոհված (մահացած) զինծառայողների ընտանիքների բնակարանային ապահովության ծրագիր, և առաջարկվել է այդ ծրագրի շրջանակներում իր ընտանիքի բնակարանային խնդիրը դիտարկելու հնարավորության մասին պարզաբանումներ ստանալու նպատակով դիմել ՀՀ պաշտպանության նախարարություն:
Միաժամանակ տեղեկացվել է, որ ՀՀ կառավարության 2020 թվականի հունիսի 4-ի N885-Ն որոշման 2-րդ կետի 1-ին ենթակետի համաձայն Երևան քաղաքի Ադոնցի փողոցի N19/8 հասցեում կառուցվող բազմաբնակարան շենքային համալիրից որոշմամբ սահմանված կարգով վաճառքի ենթակա թվով 345 բնակարանները շահառուներին են հանձնվելու 2 փուլով. մինչև 2023 թվականի ապրիլի 1-ը՝ թվով 200 և մինչև 2023 թվականի օգոստոսի 1-ը՝ թվով 145 բնակարան: Ըստ այդմ, այդ բնակարանների վիճակահանությունը ևս կազմակերպվելու է 2 փուլով:
Հետևաբար, ՀՀ պաշտպանության նախարարության կողմից իրականացվող ծրագրի շրջանակներում ընտանիքի բնակարանային խնդիրը դիտարկելու անհնարինության և ՀՀ կառավարության 2020 թվականի հունիսի 4-ի N885-Ն որոշման համաձայն Երևան քաղաքի Ադոնցի փողոցի N19/8 հասցեի բազմաբնակարան շենքային համալիրի բնակարանների բախշման առաջին փուլում բնակարանի շահառու չճանաչվելու պարագայում հարցը կքննարկվի վիճակահանության երկրորդ փուլի ժամանակ:
Որոշ ժամանակ անց քաղաքացին կրկին դիմել է ՀՀ քաղաքաշինության կոմիտե և հայտնել, որ ՀՀ կառավարության 2018 թվականի դեկտեմբերի 6-ի N1419-Ն որոշման համաձայն բնակարան ստանալու հարցով դիմել է ՀՀ պաշտպանության նախարարություն և համայնքին, որոնց պատասխաններից սակայն պարզ է դարձել, որ այդ որոշման համաձայն բնակարան ստանալու իրավունքից օգտվելու հնարավորությունն առաջիկա տարիներին անիրատեսական է:
Դրանից հետո քաղաքացին մասնակցել է Հ կառավարության 2020 թվականի հունիսի 4-ի N885-Ն որոշման համաձայն բնակարանների 1-ի փուլի վիճակահանությանը, սակայն վիճակահանության արդյունքում նրան բնակարանի ձեռքբերման հնարավորություն չի ընձեռնվել:
Հաշվի առնելով նշվածը, ինչպես նաև այն հանգամանքը, որ Ծրագրի շրջանակներում բնակարանները կարող են բաշխվել միայն վիճակահանությամբ՝ անհրաժեշտություն է առաջացել խնդիրը կանոնակարգել ՀՀ կառավարության որոշման մեջ լրացում կատարելով:
Միաժամանակ, հարկ է նշել, որ սույն խնդրի կանոնակարգմամբ կբարելավվի ընտանիքի բնակարանային պայմանը, ինչի արդյունքում ՀՀ պաշտպանության նախարարության կողմից իրականացվող ծրագրի շրջանակներում կդադարի ընտանիքի բնակարանային ապահովության իրավունքը: 
   3. Կարգավորման նպատակը և բնույթը
Նախագծով առաջարկվում է Հանրային ծառայողներին բնակարանով ապահովման նպատակով Երևան քաղաքի Ադոնցի փողոցի N 19/8 հասցեում կառուցվող բազմաբնակարան շենքային համալիրից բնակարան ձեռք բերելու հավակնող ընտանիքների համար սահմանել բացառություն՝ նրանց հնարավորություն ընձեռելով առանց վիճակահանության ձեռք բերել համալիրից բնակարանի գնման իրավունք:
    4. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ քաղաքաշինության կոմիտեի կողմից՝ ՀՀ վարչապետի աշխատակազմի քաղաքացիների ընդունելության և դիմումների քննարկման վարչության 2020 թվականի նոյեմբերի 13-ի N14/14.7/49467-2020 գրությամբ Կոմիտե վերահասցեագրված և Կոմիտե ուղղված Սիրանուշ Գևորգի Ներսեսյանի 2020 թվականի նոյեմբերի 11-ի և դեկտեմբերի 23-ի դիմումների համաձայն:

5. Ակնկալվող արդյունքը
Որոշման նախագծի ընդունումը կապահովի արցախյան պատերազմում հայրենիքի պաշտպանության մարտերում զոհված զինծառայողների ընտանիքների համար բնակարանի ձեռք բերման հնարավորությունը:
6. ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու վերաբերյալ
Որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու անհրաժեշտությունը բացակայում է: 
    7. Ներկայացվող հարցի կապակցությամբ լրացուցիչ ֆինանսական միջոցների պահանջի անհրաժեշտությունը, ինչպես նաև Հայաստանի Հանրապետության պետական բյուջեի եկամուտներում և ծախսերում սպասվելիք փոփոխությունների մասին.
Նախագծի ընդունման դեպքում պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների ավելացումներ չեն առաջանում:  









